
12

Onde o respose: zà che a Dio no piaxe,

Che sciorte da sto corpo ancora ancœu,

Dimme ra forma sccetta sença fraxe

Comme in grazia de Dio morì se pœu!

Responde Ugon: L'è questa ra veraxe

Che ti hæ con ti, no ra lasciâ de fœu.

Solo che ti reciammi da ro bando

Rinaldo, dond'o l'è, te raccomando.

Che finarmente se ro çe destiña

A ra Persoña tò ro comandâ,

O vœu che lê quella sò lamma fiña

O vêgne in questa guerra a dœuverâ.

Primmo tì, ma poi lê: ti ra roviña

Dri nemixi ti vœu: lê ra và a fá.

Ti testa, lê ro braçço: e benchè fœugo

Ti aggi int'ro cœu, no tocca a ti sto zœugo.

Lê solo o taggerà quella boscaggia

Chi ha moæ tanti incantesmi in sò defeiza:

Lê sordo, e forte ciò[sic] ch'uña muraggia

O farà mare magni in questa impreiza:

Da lê ro campo, che avvilîo o barbaggia

Imparerá a resiste, e a fa conteiza;

E con ra ghîa d'est'ommo sì valente

Se cianterà ra Croxe in Oriente.

Gofredo ghe respose: paghereiva

Quattro lire de sangue, se o tornasse!

Ti sæ ben se l'è vero, e se vireiva

Vorentê sto grand'ommo. Ah me costasse

Cose se sæ! no sò cose fareiva!

Ma comme vœutto caro tì che faççe?

Donde posso pigiâro? vorræ fâ

Tanto ra carne, e i coî de sarvâ.

Oh l'è ben de raxon! e ro Segnô,

Respose l'âtro, chi te vœu ben ben,

No vœu che ti ghe lasci dro tò onô,

Ma che ti sæ onoraoù comme conven;

Pensa però che usâ troppo rigô

In çærti caxi all'ommo desconven:

Sicchè se ti ne foìssi suppricaoù,

Fagghe grazia, e no fâ ro scorroççaoù.

Guelfo te pregherà, che Dio l'inspira,

A demandâ perdon dro sò trasporto,

Frûto dra zoventù quando a delira.

Questo grand'ommo, ch'o l'è un corpo morto

A ro campo l'Armâ tutta a sospira.

Lê pregherà, no ro guardâ de storto,

E n'aggi poira, che siben lontan,

Ti te ro viræ chì fin de deman.

Perchè Piero, a ro quâ ro çê comparte

Ra notizia de tutti i sò secretti,

O instraderà ri tœu là in quella parte

Donde averan de lê ri indizj sccetti,

E ghe sarà insegnaoù ro moddo e l'arte

Per trováro, e desfâ tutti i strazetti,

E tutti insemme unîi ti vederæ

Vegnî quell'âtri ancon chì, e là sbandæ.

